
UPA 2014/153 
 
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 
matumuuna saqqummiuppara: 
 
Kalaallit Nunatsinni ilinniarfinni tamani ilinniartut pisariaqartitsineq naapertorlugu 
danskisut pikkorissarneqarnissamik periarfissinneqaqqullugit Ilinniartitaanermut 
Pilersaarutaat II-mut Naalakkersuisunit qulakkeerneqaqqullugu Inatsisartut aalajan-
giiffigisassaattut siunnersuut. 
(Inatsisartunut ilaasortaq Mimi Karlsen, Inuit Ataqatigiit) 
 
Tunngavilersuut 
Ilinniartitaaneq tamatta pingaarteqaarput. Ilinniartitaanerup imminut pilersorsinnaaneq piviu-
sunngortissavaa. Taamaammat inuusuttut amerlanerpaat ilinniagaqullugit inattarpagut. 
 
Ilinniarusuttut matunik matoqqasunik naammattoorsissanngillat. Ilinniarnermik kipititsiinnar-
neq minnerpaaffianiitsinniarlugu aningaasarpassuit atorpagut, iluaqutaasumik. 
 
Ilinniarusuttunilli mattussisarpugut! Tassalu danskisut pisinnaasakinnerit Nunatsinni ilinniarfin-
nut iserneq ajorput, ilaatigut minnerpaamik danskisut  karakter 6 angusimanngikkunikku ilin-
niarfinnut isersinnaasannginnamik. Tamatuma kinguneraa inuusuttut danskisut pisinnaa-
sakitsut ilinniarsinnaannginnerat. 
Tamanna eqqortuusinnaanngilaq. Assersuutigalugu maani  sanasunngorniaq ilinniarfimmut 
iseqqusaanngitsoq danskisut karakterikippallaarmat Danmarkimut atuariartorsinnaavoq tassani 
danskisut karakter apeqqutaanngimmata. 
 
Nunatsinni ilinniarfinni danskisut pisinnaasariaqarneq aallaaveqarnerartarparput ilinniartitsisut 
danskisut oqaasiliummata aammalu atuakkat ilinniutit danskisut allassimammata. 
 
Ilinniagaqarniartup ilinniarfissani toqqaraangamiuk taanna inuutissarsiutiminut aallaavigisar-
paa. Ilinniakkami oqaatsit ilikkakkat inuunermi tamarmi atorneqarsinnaanngortarput. Taa-
maammat ilinniarfiup nammineq pisussaaffigisariaqarpaa ilinniartuutimi danskisut piginnaa-
saata qaffassarnissaat, soorlu aamma ilinniartitsissutini tamani qaffassaanissaq ilinniarfiit 
namminneq pisussaafigisaraat. 
 
Nunatsinni eqqortuusinnaanngilaq danskisut pisinnaalluartut kisimik ilinniagaqartarnissaat. 
Danskisut killilimmik piginnaasaqaraanni ilinniarfigisami ikiorneqarnissaq pisinnaatitaaffiusa-
riaqarpoq. 
 
Taamaalinikkut kalaallisuunerusoq oqaasilinnik ilinniagaqarusuttunik mattussissanngilagut. 
 
Taamaammat ilinniarfinni tamani ilinniartup pisariaqartippagu danskisut pikkorissarneqarnis-
samik periarfissinneqarnissaa  Naalakkersuisut Ilinniartitaanermut Pilersaarutaat II-mut ilan-
ngunneqartariaqarpoq.  
 
Pisortanut aningaasaqarnikkut allaffissornikkullu kingunissai. 
Suliniutissat pilersaarusiornerat aningaasartuutitaqassaaq. Ilinniartitaanermi pilersaarusiap 
iluani aningaasartuutit nassaariniarneqassapput. 

Namminersorlutik inuussutissarsiortunut aningaasaqarnikkut allaffissornikkullu 
kingunissai. 
Namminersorlutik inuussutissarsiortunut aningaasaqarnikkut allaffissornikkullu kinguneqas-
sanngilaq.  
 
Innuttaasunut aningaasaqarnikkut allaffissornikkullu kingunissai. 
Innuttaasunut aningaasaqarnikkut allaffissornikkullu kinguneqassanngilaq.  
 
 


